Әйтелмәгән мәхәббәт
(Габдулла Тукайның юбилеена багышланган кичә)
Казан шәһәре Вахитов районы 12 нче номерлы кызлар гимназиясенең татар теле һәм әдәбияты укытучысы Насыйбуллина Гөлнур Зәкәрия кызы
Сәхнәнең сул ягына шагыйрьнең зур портреты урнаштырылган. Аның каршында зур чәчәк бәйләме тоткан яшь кенә чибәр туташ басып тора. Ул әледән - әле портретны сыйпап ала.

Залда “Тәфтиләү” көе яңгырый

Залның уң һәм сул почмагында милли киемнәрдән икешәр алып баручы басып тора.

Музыка астында 1 нче алып баручы кичәне ачып җибәрә. Көй ишетелер-ишетелмәс кенә булып кала.

Мәхәббәтләр кабатланмый!

Һәр мәхәббәт үзенчә.
Җаннар җанга ашкынганда

Сират күпере кичә.

Күбесе егылып төшә

Күпер аша үткәндә,

Җәһәнәмнән рәхәт күренә

Сөю уты өткәндә.

Барлык мәхәббәт үзенчә -

Ромео – Джульетталар,

Фәрһад – Ширин, Таһир – Зөһрә,

Дон Жуан сөюе бар...

Бар Отелло мәхәббәте

Һәм гыйшкы Дон Кихотның...

Платоник мәхәббәт тә үзенчә серле, утлы.

Һәм бар

Тукай мәхәббәте –

саф,

үкенчле.

аек...

Ул да күмәк исем булып,

Фәнгә керергә лаек.

“Тәфтиләү” көе көчлерәк яңгырап ала.

2 нче алып баручы. “Кайберәүләр Габдулла Тукайның хатын-кызны яратмавы турында сөйлиләр, ләкин бу дөрес түгел. Тукай чын мәгънәсендә хатын-кызларны ихтирам итә иде, зурлый, шул ук вакытта ояла да. Аның бик яратып йөргән Зәйтүнә исемле бик матур кызы бар иде. Ул шул кызга күренмәскә тырышып йөри иде. Ә үзе аның исеменә шигырьләр язды. Үзенә башка бер төрле кабатланмый торган нәфис табигатьле кеше иде ул... Тукай”. (Сәхипҗамал Гыйззатуллина-Волжская истәлекләреннән)

3 нче алып баручы.

Җир яшәрмәс, гөл ачылмас - төшми яңгыр тамчысы;

Кайдан алсын шигъре шагыйрь, булмаса илһамчысы,

Бер гүзәлдән кайсы шагыйрь, әйтегез, рухланмаган?

Байроның, Лермонтовыңмы, Пушкинеңме - кайсысы?

Файдасыз бер ит кисәгенннән гыйбрәттер йөрәк -

Парә-парә кисмәсә гыйшык, мәхәббәт кайчысы...

Бу татар шагыйрьләрен мөмкиндер артка калдыру,

Алга сөрсен гашыйкый анчак мәхәббәт камчысы.

Һич хуҗалыкны кабул итмәм бөтен дөньяга мин

Әмма ләззәтле дә соң яшьрен газап, яшьрен яну! –

Бар микән, белмим, моның миннән бүтән аңлаучысы?

Зәйтүнә. Чү, бу шигырь юллары шулкадәр таныш, якын минем күңелемә. Хәтеремдә, 1907 нче ел. Миңа 15 яшьләр тирәсе иде ул чакларда, без гаиләбез белән Чистай шәһәреннән Казанга күчеп килдек. Мин шушында беренче тапкыр Тукай абый шигырьләре белән таныштым. Ә берникадәр вакыттан соң аның үзен дә күрү бәхетенә ирештем һәм җаным – тәнем белән бу шагыйрьгә гашыйк булдым.

Ләкин ни сәбәптер, Тукай абый миннән гел читләште, күзләремә туры карыйсы урында ул керфекләрен гел аска теки, мине күргәч кызарып китә, тизрәк бүлмәдән чыгып китү ягын гына карый иде.

4 нче алып баручы.

Син күрерсең бу кешене: күп вакыт уйный, көлә,-

Ул шулайтеп халәте рухын яшермәкче була.

Белмичә, “уйный” диләр, эчтән ниләр уйлаганын,
Сизмиләр - чыкмый төтен тышка - мәхәббәт янганын!

Ул шаярганда кисәктән керсә җанаш каршына,

Гашыйкым җитдиләнә, шундук уеннан тартына;
Кып- кызыл төскә керә ул, үзгәрәдер йөзләре,

Әллә нинди көчтән астка салынадыр күзләре.
Ул түзә, хәлсезләнә шул, очраса үз хурына,

Нәзрәти Муса тәхәммелсез тәҗәлли нурына.
Нишләсен, җанаш хозурында аңар лазем намаз;

Бер азан әйткәч, колак каккач, мөселман уйнамас.

(“Гашыйк”)
Зәйтүнә. Тукай абыемның мондый сәерлегенә мин Чистай шәһәренә гастрольләргә килгән “Сәйәр” труппасы артисты Габдулла Кариевны күреп сөйләшкәч кенә төшендем. Ул миңа Тукайдан сәлам тапшырды, ә аннан соң: “Тукайның Сезнең хакта язган шигырьләрен күргәнегез бармы?”- дип сорады. “Юк, кайсы шигыре минем хакта?”- дип сорагач, ул Г.Тукайның шигырьләр җыентыгын алып, “...гә” дигән шигырен күрсәтте.

1 нче алып баручы.

Очраган юлда сине күргән, иелгән ул бүген;

Ул шуңа да шатлана бит – чын җүләр түгел диген!

Күргәнең бармы әле Коръәндәге мәдхияҗи?

Ул синең васфеңдә: “ля шәркыя, ля гарбия”, - ди!

Күк китабының сине белгәнлегенә шаккатып,

Ул хәзер алган “Сабах”тан бер Кәләмулла сатып

Зәйтүнә. Аһ, Тукай абый, үзегезнең миңа карата булган эчкерсез хисләрегез турында аз гына булса да белгертсәгез, сиздерсәгез, мин Сезнең яныгыздан бер адым да читкә китмәс идем. Иркәләр, назлар идем. Мәхәббәтем синең чиреңә дәва, ижатыңа канат булыр иде. Ничәмә-ничә тапкырлар гакылыма буйсынмый, хисләр ташкынына бирелеп яныгызга килдем. Бу очрашулар минем өчен сөенеч түгел көенечкә әйләнде. Озын төннәрем күз яшьләренә чыланган мендәр кочаклап узды. “Мин аңа лаек түгел. Ул мине сөйми,” - дигән уй йөрәгемне өтеп-өтеп алды.

2 нче алып баручы. Ышаныгыз, Зәйтүнә туташ, ул да сезне сөйде. Беркем өчен ачылмаган хисләр дөньясын сезгә, бары тик сезгә генә ачарга теләде. Ләкин... Ф. Әмирхан үзенең истәләкләрендә болай дип язды: “...Әле дә булса хәтеремдә, мин аңар үзе мәхәббәт итә торган бер кыздан (сүз Чистайдан килгән Зәйтүнә Мәүлүдова турында бара) качып йөрүенең сәбәбен аңламаганлыгымны сөйләдем. Ул, озак җавап бирми торганнан соң, үзенең бер күзенә ишарә белән күрсәтеп:

- Печать проклятия! – диде. Шул вакытта мин аның карашында, тавышының аһәңендә авыр бер фаҗигави өмидсезлек сиздем. Тукай үзенең тышкы күренешен гаять килешсез дип ышана. Үзен ким күрергә йә кызганырга гына тиеш булган бер төркемнән кача иде. Бу аның үзен бер саклану ысулы вә шул ук вакытта аның фаҗигасе дә иде...”

3 нче алып баручы....

Мин сөям, хәтта ки гакълымнан шашам,

Сөйгәнемнән шүрәле төсле качам.

Юлда күрсәм, күз йомам, күрмим имеш;

Ут йотып янсам да, сер бирмим имеш

Бер шигырь язсам да, ялган кул куям,

Мин сөйгәнне белмәсен дип куркудан.

Тугъры килсәм, сүз сөйлим салкын гына,

Булса да күкрәк тулы ялкын гына.

Бер хәбәр бар: ул хәзер киткән бугай;

Шәһренә күптән барып җиткән бугай.

Кайда ул миннән җибәрмәк хат – сәлам?!

“Белми китте, күп шөкер” - дип шатланам.

Белми дим дә, бәлки “белгәндер” әле!

Әллә инде белгәнен белдермәде?

4 нче алып баручы. Нинди зур фаҗига! Иң саф Һәм мөкатдәс сөю хисләрен бер –береңнән яшереп йөрү, ялгызлык, эч пошу, яшерен газап, яшерен сөю дәрте эчләрендә гомер үткәрү, гомереңнең соңгы көннәрен көтү.

Бик юашлатты мине яшьрен сөюдән җан көю.

Бар иде булган чагым хәтта арсланнан кыю!

Һәр теләккә килде тәкъдирем белән бәхтем кире,

Мондый хәлгә сабриталмас, булса да адәм, дию.
Инде күңлем касәсеннән яшьне түкмәккә җитә

Уйлагам вакытымда аңсыздан килеп тә “Һай!” дию.

Үлде рух яшьрен мәхәббәттән, - хафа юк, үлсә дә,

Нишлим, иркәм, кәйфенә килгәч, шулай бер җан кыю.

Зәйтүнә. Тукай үлгән, диләр. Юк, ышанмыйм, мәхәббәтебез хакында бер авыз сүз дә сөйләшергә, аңлашырга өлгермәдек. Аһ, нинди үкенеч. Гомерлек үкенеч - әйтелми калган мәхәббәт!

Сөю бетте, атмас таңы төнемнең,

Хисләремнең җыям көлен, күмерен.

Урман эчендә яшен суккан агач,

Яз килгәч тә яфрагын кабат ярмас.

Сөю бетте инде чыда, түз күңлем,

Сөюемнең җыям көлен, күмерен.

“Тәфтиләү” җыры яңгырый.

